TEKS UCAPAN
YB MENTERI
KEMENTERIAN SUMBER ASLI DAN KELESTARIAN ALAM
MAJLIS PELUNCURAN PEMBANGUNAN

SISTEM PENTADBIRAN TANAH SECARA ELEKTRONIK (e-TANAH)
NEGERI SEMBILAN

TARIKH : 11 MEI 2026 (ISNIN)

Salam Sejahtera dan Selamat Pagi.

YAB Dato' Seri Utama Haji Aminuddin Bin Harun

Menteri Besar Negeri Sembilan

Yang Berbahagia Datuk Wira Anis Rizana binti Mohd Zainudin

Ketua Setiausaha Kementerian Sumber Asli dan Kelestarian Alam

Yang Berhormat Dato' Mohd Zafir Bin Ibrahim

Setiausaha Kerajaan Negeri Sembilan

Yang Berbahagia Dato' Hj. Mohd Fauzi bin Hj. Mohd Yatim
Ketua Pengarah, Jabatan Ketua Pengarah Tanah dan Galian

Persekutuan

Yang Berusaha Tuan Mohd Faizal Bin Abdul Manap
Pengarah Tanah dan Galian Negeri Sembilan

Tuan Syed Azmin bin Syed Nor
Pengerusi Puncak Tegap Sdn Bhd

Pegawai-pegawai Kerajaan Persekutuan dan Kerajaan Negeri Sembilan

Pihak Syarikat Puncak Tegap Sdn. Bhd.

Tuan-tuan dan puan-puan sekalian.

Terlebih dahulu, saya memanjatkan setinggi-tinggi kesyukuran kerana
pada hari yang berbahagia ini Majlis Peluncuran Pembangunan dan
Pelantikan Champion Bagi Sistem Pentadbiran Tanah Secara

Elektronik (e-Tanah) Negeri Sembilan dapat dilaksanakan.

Hadirin sekalian,

1. Kerajaan MADANI di bawah pimpinan YAB Perdana Menteri
sentiasa komited dalam merealisasikan aspirasi penyampaian
perkhidmatan yang terbaik untuk rakyat. Justeru, Kementerian Sumber
Asli dan Kelestarian Alam (NRES) telah menetapkan misi untuk menerajui
tadbir urus sumber asli secara bersepadu berteraskan penggunaan
sumber yang optimum, aplikasi teknologi terkini serta disokong oleh
struktur tadbir urus yang efisien. Ini termasuklah dalam memastikan
urusan pentadbiran tanah yang sistematik dapat dilaksanakan di seluruh

negara.

2.  NRES amat menyedari bahawa isu-isu berkaitan pentadbiran tanah
bukan sahaja dekat di hati rakyat, malah mempunyai impak langsung

terhadap kesejahteraan dan keyakinan awam. Oleh yang demikian,
Kerajaan di peringkat Persekutuan dan Kerajaan Negeri tidak boleh leka
dengan budaya terlalu selesa (culture of complacency). Seperti yang
sering diingatkan oleh YAB Perdana Menteri iaitu pentadbiran Kerajaan
perlu terus meningkatkan mutu, etika dan kecekapan kerja, bukan
sekadar bekerja "macam biasa" sebaliknya perlu terus proaktif, responsif
dan berani melakukan pembaharuan dalam memperkukuh tadbir urus

serta memodenkan sistem penyampaian perkhidmatan.

Hadirin sekalian,

3.  Skala pentadbiran tanah di seluruh negara adalah amat besar dan
signifikan. Berdasarkan Laporan Pasaran Harta 2025 oleh Pusat
Maklumat Harta Negara (NAPIC), sebanyak 416,413 transaksi harta
tanah telah direkodkan sepanjang tahun 2025, dengan nilai keseluruhan
mencecah ratusan bilion ringgit. Transaksi harta tanah ini merangkumi
dalam sektor perumahan, perindustrian, komersial dan pertanian yang
masing-masing memainkan peranan penting dalam memacu

pertumbuhan ekonomi negara.

4.  Seiring dengan perkembangan tersebut, hasil berkaitan tanah
seperti premium, cukai tanah dan fi urus niaga juga kekal sebagai antara
penyumbang utama kepada pendapatan Kerajaan Negeri. Oleh yang
demikian, sudah tentunya keperluan terhadap ekosistem pentadbiran
tanah yang cekap, telus dan berintegriti menjadi semakin penting. Sistem
penyampaian yang pantas dan efisien bukan sahaja memastikan
kelancaran urus niaga, malah berupaya meningkatkan kutipan hasil,
memperkukuh  keyakinan pelabur serta menyokong agenda

pembangunan negara secara menyeluruh.

5. Justeru, Kerajaan terus mempergiat usaha pendigitalan,
mempercepat automasi proses serta memanfaatkan inovasi teknologi
secara bersepadu bagi memastikan sistem penyampaian perkhidmatan
pentadbiran tanah sentiasa dipertingkatkan, kekal relevan dengan
keperluan semasa dan tidak berada di takuk lama. Dalam hal ini, Kerajaan
Persekutuan telah bersetuju untuk mendukung mandat tersebut melalui
pelaksanaan Sistem e-Tanah secara Kerjasama Awam Swasta sebagai
platform utama pendigitalan perkhidmatan pentadbiran tanah di seluruh

negeri-negeri di Semenanjung Malaysia bermula pada tahun 2017.

6. Pelaksanaan Sistem e-Tanah secara Kerjasama Awam Swasta ke
pentadbiran tanah negeri-negeri ini merupakan satu bentuk kolaborasi
tiga pihak iaitu Kerajaan Persekutuan, Kerajaan Negeri dan pihak swasta.
Bermula dengan kejayaan pelaksanaan secara rintis Sistem e-Tanah di
Pejabat Pengarah Tanah dan Galian Wilayah Persekutuan Kuala Lumpur
sejak tahun 2017, kini Sistem e-Tanah telah berjaya diguna pakai di
Wilayah Persekutuan Putrajaya dan Labuan, Perak, Selangor dan

Terengganu.

7. Pada tahun ini, kita menyasarkan Sistem e-Tanah bagi Negeri
Melaka akan siap dan dapat digunapakai oleh pentadbiran tanah negeri.
Dalam masa yang sama pembangunan Sistem e-Tanah bagi Negeri
Kedah juga sedang giat dilaksanakan dan dijangka mula digunapakai
pada tahun 2027. Selanjutnya, pada tahun ini kita telah selesai
menandatangani perjanjian konsesi dengan Kerajaan Negeri Pahang dan
terbaharu adalah Kerajaan Negeri Sembilan. Kita turut menyasarkan
untuk menandatangani perjanjian konsesi dengan Negeri Perlis dan
Negeri Kelantan pada tahun ini.




8. Sehubungan dengan itu, Kementerian ini amat menghargai
kerjasama erat dan komitmen padu yang telah diberikan oleh Kerajaan-
kerajaan negeri tersebut yang sama-sama menyambut baik aspirasi
Kerajaan demi pembangunan negara dan kesejahteraan rakyat. Sebagai
contoh, bagi Kerajaan Negeri Sembilan, kelulusan Jemaah Menteri bagi
pelaksanaan Sistem e-Tanah di Negeri Sembilan adalah pada 21
Februari 2024. Bermula dari kelulusan tersebut, Kerajaan Persekutuan,
Kerajaan Negeri dan syarikat telah melaksanakan sesi libat urus serta
perundingan yang substantif dan berterusan bagi memastikan
persetujuan dapat dicapai untuk pemeteraian perjanjian konsesi. Hasil
daripada usaha tersebut, perjanjian konsesi telah berjaya ditandatangani
dan pembangunan Sistem e-Tanah di Negeri Sembilan akan
dilaksanakan dengan jangkaan siap pada tahun 2028, melibatkan tempoh

pembangunan selama dua (2) tahun.

Hadirin sekalian,

9. Momentum kerjasama ini seharusnya wajar diteruskan
memandangkan perjalanan kita dalam menjayakan transformasi digital
pentadbiran tanah masih panjang. Apabila sistem ini siap dibangunkan
kelak, Kerajaan Persekutuan berharap agar keseluruhan jentera
pentadbiran tanah negeri dapat memanfaatkannya secara menyeluruh.
Dalam masa yang sama, usaha hebahan kepada rakyat sebagai
pengguna perlu diperkasakan supaya pelaksanaan Sistem e-Tanah

benar-benar mencapai objektif yang disasarkan.

10. Berdasarkan rekod dari negeri-negeri yang telah menggunapakai
Sistem e-Tanah, didapati kadar penggunaan pada peringkat awal adalah

sederhana, namun menunjukkan peningkatan yang memberangsangkan
hasil usaha berterusan pihak Kerajaan Negeri. Sebagai contoh, sehingga
30 September 2025, peratusan transaksi bagi urusan dalam Sistem e-
Tanah di Wilayah Persekutuan telah mencecah 72%. Manakala bagi
Negeri Selangor yang mula menggunapakai sistem ini pada bulan

Oktober 2023, transaksi dalam talian telah mencapai 57%.

11. Saya yakin dan percaya bahawa di bawah kepimpinan YAB Menteri
Besar Negeri Sembilan, pelaksanaan Sistem e-Tanah secara Kerjasama
Awam Swasta di Negeri Sembilan akan dilaksanakan dengan jayanya
dan seterusnya memberi impak signifikan kepada pentadbiran tanah
negeri serta kesejahteraan rakyat. Kerajaan Persekutuan melalui
Kementerian Sumber Asli dan Kelestarian Alam akan terus komited untuk
berganding bahu dengan Kerajaan Negeri dalam merealisasikan aspirasi

ini.

12. Sebagai penutup bicara, saya sekali lagi merakamkan setinggi-
tinggi penghargaan dan terima kasih kepada semua pihak yang terlibat,
sama ada daripada agensi Kerajaan Persekutuan seperti Unit Kerjasama
Awam Swasta, Jabatan Ketua Pengarah Tanah dan Galian Persekutuan,
Jabatan Peguam Negara, Kementerian Kewangan Malaysia dan Jabatan
Digital Negara, mahupun agensi di peringkat Kerajaan Negeri, atas
sokongan padu serta komitmen yang tidak berbelah bahagi dalam

menjayakan inisiatif Kerajaan Persekutuan ini.

13. Saya menaruh keyakinan bahawa sinergi erat antara Kerajaan
Persekutuan, Kerajaan Negeri serta pihak swasta dalam pelaksanaan
Sistem e-Tanah ini bukan sahaja mampu memperkukuh tadbir urus

pentadbiran tanah, malah akan menjadi game changer serta pemangkin

transformasi yang signifikan dalam landskap pentadbiran tanah negara.
Semoga segala usaha yang digembleng ini akan terus membuahkan hasil

yang mampan demi kemakmuran negara dan kesejahteraan rakyat.

Sekian, terima kasih.




